Uputstvo br. 6 – Ciljevi učenja

Svaki program obuke treba formulisati koristeći ciljeve učenja.

Određivanje, a zatim i zapisivanje specifičnih ciljeva učenja bitan je preduslov za uspješnu obuku. U najkraćem, utvrđivanje ciljeva učenja pomoći će treneru da shvati kako se različiti elementi dizajna obuke integrišu zajedno kako bi se formirao koherentan trening ili kurs koji podržava napredak ka postizanju opštih i specifičnih ciljeva učenja.

Nekoliko je razloga zašto je formulisanje jasnih ciljeva učenja važno u fazi planiranja.

· ciljevi učenja opisuju šta učenik/polaznik treba da bude u stanju da demonstrira do kraja kursa/programa. Ciljevi učenja pojašnjavaju namjere - kako trenera, tako i učenika/polaznika. Na taj način svi razumiju šta je fokus obuke i izbjegavaju se mogući nesporazumi.
· Formulisanje ciljeva učenja pomaže da se osigura da obuka bude relevantna za potrebe onih koji uče i da se može realizovati u okviru raspoloživog vremena. Ukoliko se ciljevi učenja ne formulišu, obuci može manjkati fokusa ili može biti previše ambiciozna.
· Budući da će ciljevi učenja biti procijenjeni, trener i učenik/polaznik imaju priliku da ocijene u kojoj mjeri je obuka bila uspješna. Osim toga, oni koji uče stiču osjećaj kompetentnosti u pogledu obuke, kojim se jača koncept obuke zasnovane na kompetencijama unutar organizacije ili javne službe.

Ciljevi učenja bi uvijek trebalo da budu dostižni, ali i da zahtijevaju povećan nivo znanja i vještina kako se nivo svijesti i iskustvo u vezi s obukom onih koji uče povećava.

Određivanje ciljeva učenja pomaže trenerima da izaberu tehnike obuke.

Sve ovo ukazuje na potrebu za preciznošću u jeziku. Jasnoća izražavanja pomoći će da se osigura jasnoća misli u narednim fazama. Ipak, ovo nije pretežak zadatak. Dva su korisna savjeta: prvo, da ciljevi učenja treba da se rukovode tzv. “SMART” principom; i drugo – da treba da budu formulisani jezikom koji sugeriše mjerljivost.

U engleskom jeziku se kaže da dobri ciljevi učenja treba da odražavaju tzv. SMART princip:

S (Specific – specifičan, konkretan) – Svi ciljevi moraju biti konkretni, jasni i nedvosmisleni. Cilj bi trebalo da se odnosi na nešto specifično – na primjer, na jasno razumijevanje teme.
M (Measurable – mjerljiv) – Cilj treba da uključuje neke indikacije o tome kako se može mjeriti napredak učenika/polaznika.
A (Achievable – dostižan) – Cilj bi trebalo da bude prikladan za one koji rade na dostizanju istog.
R (Relevant – relevantan) – Cilj bi trebalo da bude relevantan za one koji pohađaju obuku.
T (Time specific – vremenski određen). Cilj bi trebalo da precizira vremenske parametre u kojima određeni zadatak treba da bude završen.

Kao drugo, trebalo bi da bude moguće izmjeriti nivo uspjeha u postizanju svakog cilja učenja. Ovo je mnogo lakše nego što se čini.
Ciljevi učenja izražavaju se pomoću osnove (koja daje vremensko ograničenje) nakon čega slijedi izjava koja počinje aktivnim glagolom (opisujući ono što će učenici/polaznici moći da pokažu) + objekat (ono što treba naučiti) + kvalifikativna fraza (koja pruža uvid u kontekst i očekivani stepen ovladavanja materijom). Na primjer:
Do kraja ove sesije moći ćete da:
· Navedete proceduralna ovlaštenja predviđena Konvencijom iz Budimpešte (znanje)
· Uporedite i kontrastirate razlike između digitalnih i tradicionalnih dokaza (znanje, vještine)
· Kritički procijenite standarde i dobre prakse u pogledu digitalnih dokaza (vještine)

Do kraja ovog kursa polaznici će:
· Ovladati osnovnim teorijama u vezi s andragogijom i iskustvenim učenjem (znanje)
· Razgovarati o izazovima obuke odraslih stručnih radnika (znanje)
· Prepoznati i upravljati različitim dinamikama koje se mogu pojaviti tokom obuke (znanje, vještine)
· Doživjeti i procijeniti učinkovitost različitih tehnika obuke (znanje, vještine)
· Identifikovati najprikladnije tehnike obuke koje će se koristiti prilikom obuke o kibernetičkom kriminalu i elektronskim dokazima (vještinama)
· Vježbati izvođenje obuke u kontrolisanom i  sigurnom okruženju

Pokušajte da izbjegnete korišćenje glagola kao što su razumjeti, cijeniti, biti upoznat i znati u ciljevima učenja jer ovi glagoli ne pokazuju jasno koji nivo razumijevanja ili znanja učenik mora pokazati prilikom procjene.

Takođe, važno je da shvatite da mogu postojati vrlo različiti načini izražavanja ciljeva. Ipak, svi se zasnivaju na jednostavnoj formuli:
aktivni glagol (opisujući ono što će učenici/polaznici moći da pokažu)
+ objekat (ono što treba naučiti) + kvalifikativna fraza
Neki glagoli, na primjer, mogu biti izazovniji od drugih. “Preformulisati” ili “ponoviti na drugačiji način”, na primjer, sugeriše nešto više od pamćenja i ponavljanja; dok “objasniti” zahtijeva veći element mentalne obrade i razumijevanja.

Ne zaboravite da uzmete u obzir sljedeće kada formulišete svoje ciljeve učenja
· Koja znanja, vještine i stavove vaši polaznici već posjeduju kada se upišu na kurs, tj. kreću na obuku?

· [bookmark: _GoBack]Koja znanja, vještine, stavove i vrijednosti želite da oni razvijaju?

· Šta učenici/polaznici treba da učine kako bi dokazali da su postigli ciljeve učenja?

Sasvim je u redu da se u ciljevima učenja isti aktivni glagol koristiti više puta, naročito ako izražava upravo ono što želite da učenici/polaznici budu u stanju da postignu.

Ideja o različitim nivoima sofisticiranosti u znanju i razumijevanju može se ilustrovati korišćenjem Blumove taksonomije. Moguće je napraviti tabelu “aktivnih glagola” praveći razliku između “nižih” (ili bazičnijih) i “viših” (ili naprednijih) ciljeva učenja


Preuzeto/prilagođeno iz: Savjet Evrope, HELP – Evropski program edukacije o ljudskim pravima za pravne stručnjake u 28 država dostupan na https://rm.coe.int/help-guidebook-on-human-rights-taining-methodology-for-legal-professio/1680734cac 

